Nafarroako Parlamentuko Mahaiak, 2016ko otsailaren 29an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Adolfo Araiz Flamarique jaunak aurkeztutako gaurkotasun handiko galdera, zenbait artistak eginiko proposamenari buruzkoa, Baztanen herri galdeketa bat egitekoa Aroztegiko UPSaren onespenak sortu duen gatazka konpontze aldera.

2. Nafarroako Parlamentuko Aldizkari Ofizialean argitara dadin agintzea.

3. Hurrengo Osoko Bilkuran izapidetzea.

Iruñean, 2016ko otsailaren 29an

Lehendakaria: Ainhoa Aznárez Igarza

GALDERAREN TESTUA

EH Bildu-Nafarroa parlamentu-taldeko eledun Adolfo Araiz Flamarique jaunak gaurkotasun handiko honako galdera hau aurkezten dio Legebiltzarreko Mahaiari, 2016ko martxoaren 4an egin beharreko kontroleko Osoko Bilkuran izapidetzeko: 

Orain dela astebete, Nafarroako kulturaren arloko pertsona batzuek manifestu bat sinatu eta jendaurreratu zuten, zeinetan eskatzen baitzen “Aroztegia” deitutako Udalez gaindiko Planari buruzko kontsulta bat egin dadin. 

Manifestuak honela dio: “gatazka sozial irekiaren, publizitate engainagarriaren eta proiektuaren esanahi sozial dudazkoaren aurrean, komenigarritzat jotzen dugu, eta horrela eskatzen, UGPSa geldiarazi eta Baztan haranean herri galdeketa loteslerako deialdia egitea”. 

Sinatzaileek beraiek aipatzen dute Aroztegiko UPSa nolako inguruabarrekin onetsi zen, “auzokoen oposizio urte aunitzen ondoren”. 

Izan ere, turismo, kirol eta, batez ere, etxebizitza arloko proiektu hori tramitatzeko lehen saioak huts egin ondoren, Baztango Udal Plana aldatu behar izan zuten, baina justizia auzitegiek deuseztatu egin zuten aldaketa hori. Hala ere, Auzitegi Gorenak toki planeamenduaren aldaketa horren deuseztapena berretsi baino lehen, proiektu espekulatzaile horren sustatzaileek, UPN buru zuen Nafarroako Gobernuarekin argiro elkar harturik, lortu zuten UPS bat tramitatzea eta behin betiko onestea, joan den urteko foru hauteskundeak izan baino bost egun lehenago, era horretan ekidinez Baztango Udala berezkoak dituen hirigintzako eskumenen jabe izatea, eta helburu horretarako Udalez gaindiko Planaren figura edo instrumentua bidegabeki erabiliz. 

Manifestua sinatu dutenen arabera –haien artean daude Xabier Morrás, Mikel Landa edo José Mari Pastor pintoreak, Juan Mari Txoperena edo Gurutze Ziga, edo Montxo Armendariz zinema-zuzendaria, besteak beste–, Aroztegia proiektuak “gatazka sozial irekiko, publizitate engainagarriko eta dudazko esanahi sozialeko” egoera bat ekarri du. Egiten duten kritikaren arabera, UPSa, baliabide juridiko gisa erabili dute, zeinak, eskuinaren eskuetan utzita, auzokoen borondatea ordezteko eta aintzat ez hartzeko balio baitu, eta ez haranaren edo auzokoen mesedetan, zeinei eskaintzen baitzaizkie “etekin ekonomiko eztabaidagarriak edo etorkizun garbirik gabeko onurak”. Aitzitik, “onuradunak eraikuntza sektoreko enpresak dira, jasaten dugun krisitik onuradun edo minik gabe atera direnak” eta “hastapenetik eskala handiko higiezinen espekulazio negozioa egiten dute”. 

“Aroztegiko jauregiaren makro proiektua eremu natural zabaleko esku-hartze izugarria baita eta eragin atzeraezina izanen baitu”, sinatzaileen ustez “desiragarria” litzateke “Nafarroako gaurko Gobernuaren aldaketarako borondatea ikustea”. Eta horregatik diote “deigarri” suertatzen dela “aldaketa sozial eta politikoaren aitzindari izateko lorturiko gobernu batek .... Aroztegiko UPSaren inposizioa modu akritikoan bere gain hartu izana”. “Inposizio” hori, azaldu dutenez, “inposizio politiko garbia da, hauteskundeen bezperan fede on juridiko diskutigarriarekin onetsia”. “Aldaketa soziala etor zitekeela sumatzen zen” eta proiektu horren “sustatzaileen babesleak bazterrean gelditzen ahal ziren”. 

Sinatzaileek azpimarratzen dutenez, UPSaren onespenaren inguruabarren ondorioz, gaur egun “UPNk utzitako herentzia pozoitua dugu hirigintza plan hori, hau da, erregimen zaharreko proiekzio politiko serioa gaurko koalizio demokratiko eta progresistaren gobernuan”. 

Aurreko guztia eta txostenean aipatutakoa ikusirik, parlamentari honek honakoa galdetzen dio Nafarroako Gobernuari:

– Nafarroako Gobernuak zer balorazio egiten du artista horien proposamenari buruz, alegia, Baztanen herri galdeketa bat egitea Aroztegiko UPSaren onespenak sortu duen gatazka era demokratikoan konpontze aldera? 

– Nafarroako Gobernua prest al legoke aipatu haranean galdeketa demokratiko bat antolatzeko, ahal diren berme guztiekin, zuzenean ezagutzeko herritarrek Aroztegiko UPSaz duten iritzia, eta bereziki UPSan aurreikusitako etxebizitza-garapenari dagokionez? 

